

http://www.ehu.es/ojs/index.php/asju

AURKEZPEN GISA

Hitz bitan bederen azaldu nahi nituzke bestetan eta beste hizkuntza-
tan azaldurik agertzen ez diren zenbait puntu. Kontaturik baitago beste-
tan nola sortu zen 1972-an Nevadako Unibertsitateak Euskal herrian pres-
tata zuen Euskal linguistika ikastaldia, baita ere zergatik eta nola gure
Urkixo Mintegi honek argitara dituen bere urtekarian ikastaldi haren
fruitu diren honako lan hauek.

Ingelesez daudelako, ez dut uste inork harritu behar lukeenik: ez harri-
tu, ez tristatu, ezta kezkatu ere. Ingelesa ez da agian oraingo linguistika-
ren hizkuntza; bai, ordea, darabiltzan hizkuntzen artean erabilienetakoa,
eta are erabiliena ere. Ingelesik jakin gabe, irakurtzeko adina bederen,
ezin gaitezke urrutiegi joan bizi garen munduan.

Zozokeria handia litzateke oraingo linguistika osoa Ipar-amerikanoen
eskuetan dagoela sinestea. Are handiagoa, haatik, geure bidetik lasai ibil
gaitezkeela uste izatea haien saioen berri jakin gabe. Gutiegi arduratzen
omen dira haiek hemen, Europan, egin eta egiten direnez. Hobendun dira,
dudarik gabe, hori egia baldin bada, baina hobendunago ginateke gu.
geure buruari ederretsiz, esku artean darabilten lanari kasurik egiten ez
bagenio. Indartsuago dira gu baino, eta indartsuago direnak jakintsua-
gotzat hartu ohi dira.

Honako artikuluok gure artean sortu diren eta sortzen ari diren hiz-
kuntzalariei eskaintzen dizkiegu, ohar daitezen nola aspaldidanik ezagu-
tzen diren gauzak beste ikusmoldez ikus daitezkeen. Ez zaizkigu, behar
bada, zaharrak baino hobeak irudituko. Nolanahi ere, besteren begiak maiz
aski geurk —agerrian eta aurkez-aurk izan ditugulako apika jaioz geroz-
tik— ikusten ez ditugunak ikus ditzake. Eta besteren begiz baliatzeak gure
bista gehitzea eta zorroztea dakar beti, ondorio gisa. Besteren hutsak edo
huts-ustezkoak nabari bazaizkigu, horrenbestez nabarmenduko zaizkigu
etxekoek maizegi egin ohi ditugunak ere.

Buskara aztertzea ez da, inolaz ere, euskara lantzea. Azterketa, halaz
guztiz, ez da inoiz lantzearen etsai izan. Laguntzaile izan da, deus izate-
kotan, eta, laguntzaile ez bada ere, ezin daiteke behintzat eragozkarri
izan. Hau duzue, nolabait esan, harako défi amgéricain hura, euskal lin-
guistikaren eremuan. Gurean sartu bazaizkigu ere, adiskide bezala sartu
zaizkigu oraingoan. Bestela, gainera, ezin sar zekizkigukeen. Ditugun on-
dasun urrietarik, hizkuntza da nornahirekin bana eta 2zati dezakeguna,
zenbat eta partituago, orduan eta osoago eta aberatsago geldituko zaigu-
lakoan. Ongi etorria zor diegu, beraz, eta zor dieguna, bestetan ez be-
zala, bihotz-bihotzez eskaintzen diegu.

